
SAUME PREMIE

I

Ai bousca Cisampo e Mistrau
Dedins si trau.

A1 di: — Presto-me, Vent-Terrau,
Toun alen rau;
Presto-me toun alo que lampo,
Fiero Cisampo,

Toun alo qu'en autouno escampo
Au sou li pampo.

Moun vers a I'alen déu Mistrau
E lis alo de la Cisampo.

E dins la plano e sus li mount,
Aubo e tremount,
Auses li noto que semound
Moun dur poumoun:

Ai di qu'erias la Subre-Bello
Per qu barbelo
Touto I'ardento ribambello
Qu'avau vous belo.

E dins la plano e sus li mount
Ai di qu'erias la Subre-Bello.

M'en vau de touti li cousta
Sens m'aplanta,
E 1i pople soun espanta
De moun canta.
Pénson: ount 'es la Bén-Amado
Tant renoumado
Que lausenjo sa voues ritmado
Dins si chamado?
Me demandon de tout cousta
Perqué t'ame tant, tant Amado?



Es ti chevu que m'an enclaus
E m'an enclaus;
De mi cadeno, urous esclau,
Jite la clau.

Serp envertouiado e brunello,
Emé vanello,

Sus toun cou raion lis anello
De ti trenello.

Es ti chevu que m’an enclaus

E beise aqueli serp brunello:

Ta como qu’oumbro toun front blanc
En I'enciéuclant
Es la tousco au vent tremoulant
Sus lou calanc.
Toun front es un ceu qu'empestello
Sout la dentello
De ti ciho, dos farfantello
Tis 1ue, estello!
Ai vougu fissa tremoulant
Tis iue lusent coume d’estello!



